
VIJEĆU FAKULTETA POLITIČKIH NAUKA UNIVERZITETA U SARAJEVU

Na osnovu člana 59. (tačka m) Statuta Univerziteta u Sarajevu, a u vezi sa članovima 36. i 37. Pravila studiranja za treći ciklus studija Univerziteta u Sarajevu, Senat je na 28. elektronskoj  sjednici održanoj 30. 06. 2021. donio Odluku o obrazovanju Komisije za ocjenu uslova kandidata Mirnesa Kovača, MA i podobnosti teme doktorske disertacije pod naslovom "Odnosi Bosne i Hercegovine sa Kraljevinom Saudijske Arabije i involviranje Sjedinjenih Američkih Država" u sastavu: dr.sc. Sead Turčalo, vanredni profesor, predsjednik; dr. sc. Damir Kapidžić, vanredni profesor, član i dr. sc. Hamza Karčić, vanredni profesor, član. Nakon što je Komisija proučila dostavljenu finalnu prijavu teme doktorske disertacije, podnosimo Vijeću Fakulteta slijedeći:
I Z V J E Š T A J
1. Ocjena uvjeta kandidata

Mirnes Kovač, rođen 29. 12. 1975. godine u Zenici. Živi i radi u Sarajevu. Zavšrio je Gazi Husrev-begovu medresu 1996. godine, zatim Fakultet islamskih nauka 2001. godine, a potom 2005. godine, magistrirao međunarodne odnose na Univerzitetu Sussex u Velikoj Britaniji. Od 2005. godine, radi u redakciji I.I.N. Preporod kao novinar i urednik u redakciji. U dosadašnjem profesionalnom i naučnom angažmanu surađivao na više naučnih i istraživačkih projekata u Bosni i Hercegovini i inostranstvu, te učestvovao na brojnim međunarodnim konferencijama posvećenim, Bliskom istoku, islamu i muslimanima u Europi. Također, do sada, uz desetak prijevoda sa engleskog jezika na bosanski iz oblasti islamistike, historije religija, međunarodnih odnosa  i dr., objavio je brojne članke, intervjue i analize  iz oblasti politike Bliskog istoka, Balkana u domaćim i svjetskim medijima. Autor je prvog izvještaja o Bosni i Hercegovini za prvo izdanje Brillovog godišnajka "Muslimani u Europi", 2009. godine. Objavio je autorsku knjigu Opsada islama, zbirku intervjua sa najznačajnijim misliocima o islamu na Zapadu i u muslimanskom svijetu 2014. godine (Buybook, Sarajevo i Zagreb). Od nagrađenih radova treba istači autorski rad/projekat - knjigu međureligijskog karaktera "One Book For Peace" koja je nastala u saradnji Međureligijskog vijeća BiH i Agencije New Moment iz Beograda nagrađena je sa 5 lavova (jedan zlatni, dva srebrena i bronzana)  na međunarodnom festivali kreativnih ideja "CannesLions" u Cannesu, Francuska, 2017. godine. 
Doktorske studije na Fakultetu političkih nauka Univerziteta u Sarajevu, istraživačko polje Politologija, upisuje u 2019. godini i u predviđenom roku završava sve predmetne obaveze sa prosjekom ocjena 10,00. 

      Na osnovu naprijed iznesenih činjenica Komisija je mišljenja da kandidat Mirnes Kovač ispunjava uslove za izradu predložene doktorske disertacije.

2. Ocjena podobnosti teme doktorske disertacije

a. Problemsko područje

Ovaj istraživački rad nastojaće utvrditi i ispitati koliko promjene i procesi otvaranja u Kraljevini Saudijskoj Arabiji (KSA) mogu biti prilika za poboljšanje odnosa Bosne i Hercegovine (BiH) sa ovom važnom bliskoistočnom zemljom koja je ujedno i središnja zemlja za muslimane svijeta u vjerskom smislu, ali i važan regionalni i globalni političko-ekonomski akter. 
Primarni istraživački fokus ovog rada jeste vanjskopolitička analiza uspostave i razvoja odnosa BiH sa KSA, te značajnijeg involviranja SAD u Bosni i Hercegovini  sa posebnim osvrtom na refleksije ovog involviranja u procesu međunarodnog priznanja BiH, kasnije agresije i mirovnog rješenja Bosanskog rata u Dejtonu. Također, očekujemo da ćemo istovremeno kroz pristup ovoj problematici ispitati koliko BiH i KSA svojim političkim, ekonomskim, kulturnim i vjerskim specifičnostima mogu biti međusobno od koristi za njihove buduće procese i odnose. K tome, istraživanje ovih odnosa će se neizbježno doticati njihovog utjecaja na percepciju BiH na Zapadu (EU i SAD) kao i u zemljama sa većinskim muslimanskim stanovništvom (Muslimanski svijet), a s obzirom na poziciju KSA. 

Politička saradnja tokom rata u BiH 1992-1995, te investicije koje su realizirane nakon rata, također se mogu promatrati kroz prizmu kreiranja pozitivnih ekonomskih trendova. Međutim, uz pomoć na međunarodnoj diplomatskoj i političkoj sceni, izravnu humanitarnu pomoć koja je pristizala u ratu, ali i onu koja je kroz različite investicije stigla nakon rata, a u kontekstu same prirode vladajućeg političkog sistema i ideologije u Kraljevini Saudijskoj Arabiji, evidentno je došlo i do nekih ideoloških utjecaja koji su u određenim periodima stvorili negativne  percepcije ovih odnosa, zasjenjujući političke dimenzije partnerstva i saradnje. Ukratko, politička uloga Saudijske Arabije na međunarodnoj sceni i njen odnos prema državi Bosni i Hercegovini, te promjene koje se dešavaju u samoj Kraljevini Saudijskoj Arabiji, imaju potencijal da ispravnim razumijevanjem prevaziđu neke ideološke terete i nus-pojave koje su se dešavale, a u svrhu partnerskog odnosa i saradnje dvije prijateljske zemlje. 

Naše istraživanje bi trebalo identificirati i koliko je moguće ponuditi realan odgovor na pitanje šta je Kraljevinu Saudijsku Arabiju potaklo da se opredjeli za podršku Bosni i Hercegovini u ključnim trenucima njenog sticanja nezavisnosti i borbe za opstanak, te kako je taj odnos primljen u Sjedinjenim Američkim Država. Uz vanjskopolitičku analizu, ispitat ćemo da li se ovi odnosi mogu promatrati u okvirima realpolitičke  ili konstruktivističke teorije? Naše ključno istraživačko traganje bit će da utvrdimo koliko je Kraljevina Saudijska Arabija bila uvjetovana i pod utjecajem Amerikanaca i američke podrške da se involvira (realpolitika) ili se to involviranje i podrška Bosni i Hercegovini desilo pod pritiskom Sjedinjenih Američkih Država? Dakako, ovo istraživanje bi nam istovremeno trebalo razjasniti da li se taj angažman treba sagledavati u okvirima izvorne saudijske inicijative ili htjenja da se napravi nova realnost na terenu (konstruktivizam), te koje su osnove i pozadina ovakve politike? Također, ovo istraživanje će sagledati da li je došlo do promjene i da li se neki ideološki tereti prethodnog perioda mogu prevazići, te da li se nove promjene u KSA i šire u regionu Bliskog Istoka mogu i kako biti iskorišteni za otvaranje novih modusa saradnje, ali i promjene percepcije Bosne i Hercegovine i njenih odnosa sa KSA kako na Zapadu tako i u Muslimanskom svijetu. Važan aspekt istraživanja će biti baziran na dostupnim dokumentima iz tog perioda, na objavljenim memoarima, te intervjuima ključnih aktera političkih procesa u BiH i KSA, a kako bismo ispitali da li za ove procese postoje kapaciteti i volja, te koje su prepreke i ograničenja u obje zemlje. 

b. Istraživačko pitanje i hipoteze istraživanja

Kandidat u radu polazi od generalne hipoteze :

Saudijska Arabija se rukovodila realpolitikom SAD i američkom idejom podrške BiH, a ne stvaranjem nove političke realnosti na terenu. 
Generalna hipoteza je osnažena sa šest posebnih hipoteza:

H1: Saudijska Arabija i Bosna i Hercegovina imaju historijski dugotrajne veze i one su pomogle u međunarodnom priznanju BiH, posebno u zemljama Muslimanskog svijeta

H2: S obzirom na intenzitet odnosa KSA i BiH tokom rata u Bosni 1992-1995, te u neposrednoj poslijeratnoj obnovi, današnji odnosi BiH i KSA nisu na zadovoljavajućem nivou. 

H3: Posebnosti KSA kao središnje zemlje (kolijevke islama) Muslimanskog svijeta i BiH kao zemlje sa većinskim muslimanskim stanovništvom u Evropi mogu biti prednosti u jačanju političkih, ekonomskih, kulturnih i vjerskih veza.

H4: Promjene  i otvaranje KSA mogu biti prilika za BiH da se suoči i riješi retrogradnih ideoloških tereta odnosa u proteklom periodu.


H5:  BiH ima interesa u jačanju veza sa KSA s obzirom na geopolitički položaj, ekonomski značaj i ulogu ove zemlje u međunarodnom sistemu, kao što i KSA ima interes u jačanju veza sa BiH s obzirom na položaj BiH kao zemlje sa EU i NATO perspektivom. 

H6: KSA može popraviti globalni imidž i autentičnost svojih promjena kroz saradnju sa BiH s obzirom na njeno iskustvo europskog i međureligijskog konteksta i inkluzivnog odnosa prema religiji u sekularnoj državi.

c. Metodološki pristup

Doktorska disertacija je zamišljena kao teoretsko-empirijsko djelo. U pristupu istraživanju kandidat će korisititi historijske metode, odnosno, davanja osnovnog pregleda veza i odnosa BiH i KSA. Te odnose će analitički i komparativno sagledati iz ugla realpolitike i konstruktivizma, s obzirom na period i šire globalne i regionalne odnose koji su obilježili protekle tri decenije. Ovo istraživanje će se baviti i vanjskopolitičkom analizom, pa će u tom smislu biti obrađeni različiti nivoi vođenja i kreiranja vanjske politike KSA. Dakako, deskriptivna metoda će biti kombinirana sa analitičkom kako bismo utvrdili ključne periode tih odnosa poptu faza: međunarodnog priznanja, rata, post-ratne obnova, te promjena na globalnoj sceni (9/11) i na Bliskom Istoku (Arapsko proljeće), itd. Komparativna metoda će biti korištena kako bismo usporedili sličnosti i različitosti dvije države, njihove prednosti i nedostatke, te mogućnosti i modele saradnje i njihovu usporedbu sa drugim zemljama. Metode indukcije/dedukcije ćemo koristiti u segmentima gdje je potrebno izvoditi opće zaključke iz pojedinačnih podataka ili secirati neke generalizirane predstavke radi boljeg razumijevanja važnosti i specifičnosti ovih odnosa. Također, upotrijebićemo kolerativnu metodoologiju sagledavajući literaturu, primarne i sekundarne izvore na arapskom, bosanskom i engleskom jeziku da bismo došli do autentične slike kojom ćemo ovo istraživanje nastojati osloboditi predrasuda stvorenih od nepoznavanja i stereotipa. Kandidat će koristiti i metodu intervjuiranja ključnih političkih aktera u odnosima BiH i KSA kako bi dobio autentičan presjek ovih odnosa. 
Ciljevi istraživanja
Cilj rada je prikazati razvoj i perspektive političkih, ekonomskih, kulturnih i vjerskih odnosa između KSA i BiH imajući u vidu da se radi o prijateljskoj zemlji koja je imala ključnu ulogu u podršci međunarodnom priznanju BiH (lobiranje u UN), a i danas ima izuzetan globalni geopolitički značaj. S obzirom da je Bosna i Hercegovina zemlja sa formalno većinskim muslimanskim stanovništvom, odnosi KSA i BiH pored ekonomskih i političkih, imaju i vjerski značaj.  društvene ciljeve istraživanaj, a prvenstveno vjerski značaj. Naše istraživanje će analitički ispitati razvoj dosadašnjih odnosa u periodu od uspostave nezavisnosti BiH, njenog priznanja od strane KSA, ratnih i poslijeratnih veza, s naglaskom na perspektive u budućnosti s obzirom na promjene unutarpolitičkih, regionalnih i globalnih odnosa kako KSA tako i BiH. 
Posebni cilj ovog istraživanja, odnosno njegova naučna i društvena opravdanost biće da se pokuša prevazići postojeća paradigma koja na odnose KSA i BiH primarno gleda kao na prijetnju, sigurnosno pitanje ili ideološki utjecaj. Ovaj cilj dodatno opravdava nepostojanje  relevantne studije o dosadašnjim odnosima dvije zemlje. Naše istraživanje će sagledati i ustanoviti koliko je postojaća paradigma o KSA kao izvoru radikalizma i terorizma opravdana, te koliko je realan preovladavajući dojam, posebno na Zapadu, da saradnja BiH sa KSA može stvoriti problem u BiH i Europi. Rasvjetljavanjem ovih  narativa – s jedne strane o bratskim odnosima (jednostranog muslimanskog koji isključuje kritiku), te drugog koji tim odnosima “prišiva” ideološku opasnost – smatramo da ćemo dati doprinos dokumentiranju naše recentne historije kao i naučnoj eksplikaciji i politološkom sagledavanju diplomatskih i međunarodnih odnosa Bosne i Hercegovine, što bi u teoretskom i praktičnom smislu trebalo rezultirati realnim pokazateljima i prognozama odnosa BiH i KSA.

d. Teorijski okvir i pregled literature

Prije Agresije na BiH (1992-1995) KSA nije imala diplomatskih odnosa sa Jugoslavijom, a odnosi bosanskih muslimana sa Kraljevinom bili su vezani uglavnom za godišnje hodočašće u Mekku, hadž, te povremene odlaske na umru. O Saudijskoj Arabiji se u bivšoj Jugoslaviji znalo više u vjerskim krugovima, dok je Kraljevina u javnosti spominjanja uglavnom u kontekstu globalnih političkih kretanja na Bliskom istoku. Sredinom 1970-tih godina, prošlog stoljeća, jedna grupa svršenika Gazi Husrev-begove medrese, privatnim i službenim kanalima upisuje se na tada tek uspostavljeni Imam Muhammad ibn Saud Islamic University u Rijadu. Tadašnja zvanična Islamska zajednica u Jugoslaviji imala je odnose sa nekim vjerskim tijelima u KSA, posebno sa Svjetskom muslimanskom ligom "Rabita" sa sjedištem u Mekki. Bosna i Hercegovina je na scenu u Saudijskoj Arabiji stupila sa početkom rata 1992. godine, a prvi kontakti sa saudijskim rukovodstvom sa bosanske strane ostvareni su u novembru, 1990. godine, u kome je KSA putem njenog diplomatskog predstavništava u Sjedinjenim Američkim Državama upoznata sa dešavanjima oko raspada Jugoslavije i neizvjesnoj poziciji BiH. KSA je bila među prvim državama u svijetu koja je priznala nezavisnu državu Bosnu i Hercegovinu, učinivši to 14. aprila, 1992. godine, osam dana nakon što je BiH priznala Europska unija. 
Diplomatski odnosi između Kraljevine Saudijske Arabije i Bosne i Hercegovine uspostavljeni su 17. aprila, 1992. godine, na samom početku rata u Bosni i Hercegovini i oni se mogu sagledavati u kontekstu uloge predane prijateljske zemlje koja je diplomatski, politički i materijalno znatno pomogla državu i narod Bosne i Hercegovine. Bosna i Hercegovina je otvorila Ambasadu u Rijadu 1. novembra, 1993. godine, a Kraljevina Saudijska Arabija u Sarajevu, 18. marta, 1998. godine. Nakon početka rata i vijesti o velikim zločinima nad bosanskim muslimanima, silovanjima, logorima i općenitom uništavanju kulturno-historijske baštine BiH, u Rijadu je u junu, 1992. godine, ukazom kralja Fahda bin Abdulaziza uspostavljen Visoki saudijski komitet za pomoć Bosni i Hercegovini (VSK), a za njegovog predsjednika imenovan je njegov brat, princ Salman bin Abdulaziz, koji je inače kasnije koordinirao sve projekte podrške i pomoći narodu i vladi Republike BiH. Kraljevina Saudijska Arabija je kao jedna od vodećih muslimanskih zemalja tokom cijelog rata u Bosni i Hercegovini ulagala diplomatske napore na nivou Organizacije islamske konferencije (OIC), Ujedinjenih nacija, ali i kroz lobiranja u europskim državama i SAD-u da se ukine embargo na uvoz oružja i BiH omogući odbrana.  Na zahtjev Saudijske Arabije Organizacija islamske konferencije održala je vanredno zasjedanje u decembru, 1992. godine u Džeddi, na kojem je glavna tema bila situacija u Bosni i Hercegovini. Također, u julu, 1993. godine, OIC je pozvala Vijeće sigurnosti UN-a da podigne embargo na oružje i omogući bosanskim muslimanima da se odbrane od agresije. Također, na ovom sastanku su se članice OIC obavezale na 80 miliona USD hitne pomoći ratom pogođenoj Bosni i Hercegovini. Uz to, sedam članica OIC obavezalo se na slanje do 17.000 vojnika putem UN mirovne misije UMPROFOR. Na čelu svih saudijskih inicijativa za BiH stajao je tadašnji princ Salman, a Visoki saudijski komitet za pomoć Bosni i Hercegovini će osim pomoći za ratom pogođenu BiH, svoje humanitarne aktivnosti proširiti i na Hrvatsku, Sloveniju i Austriju gdje je bila smještena glavnina izbjeglica iz Bosne i Hercegovine. U konačnom izvještaju prilikom zatvaranja ove humanitarne organizacije navedeno je da je u Bosnu i Hercegovinu uložila 560 milon USD kroz razne vidove humanitarne pomoći. 

Nakon rata u Bosni i Hercegovini nastavljeni su programi pomoći VSK, a kao najzanačjniji poslijeratni momenat bila je 2000. godina kada je u periodu od 13. do 17. septembra, boravio u posjeti BiH princ Salman bin Abdulaziz, tadašnji guverner Rijada, a sadašnji kralj Saduijske Arabije. Princ Salman je primljen na najvišem državnom nivou, a razlog njegove posjete bio je otvorenje nekoliko velikih džamija i projekata obnove koje je finansirala Kraljevina posredstvom VSK i drugih agencija kao što su Saudijski razvojni fond i Islamska banka za razvoj iz Džedde. U mnogobrojnim medijskim izvještajima koji su se pojavili u saudijskoj štampi uglavnom na naslovnim stranicama, pored nepreciznog navođenja i razlika u ciframa koje su donirane za pojedine projekte u Bosni i Hercegovini, naglašena je izjava princa Salmana koji je prilikom otvorenja Kulturnog centra i džamije "Kralj Fahd" kazao "da je u proteklih osam godina (1992-2000) Kraljevina Saudijska Arabija priložila više od 2 milijarde saudijskih rijala (SAR)". Također, u skoro svim medijskim izvještajima koji su pratili ovu posjetu i otvorenja vidno je naglašena poruka kako "pomoć Kraljevine nema političkih i ekonomskih ciljeva."  

Od 2001. godine i terorističkih napada 11. septembra na New York i Washington u svjetskoj a i domaćoj javnosti se javlja sve veće interesovanje za veze Saudijske Arabije sa Bosnom i Hercegovinom, a pažnja se uglavnom fokusira na ideološki utjecaj u kontekstu globalnog terorizma, ratnih i poslijeratnih veza, investiranja u vjersko misionarstvo, dok se diplomatski, kulturni, politički i ekonomski odnosi između ove dvije zemlje stavljaju u drugi plan. U tom kontekstu i publikacije koje su na ovu temu objavljivane uglavnom su uglavnom bile nastrojene ka problematiziranju tih veza, stavljanju BiH na mapu tzv. "globalnog džihada". Sve ovo je, držimo, u drugi plan stavilo stvarne i pozitivne kulturne, političke, ekonomske pa i vjerske veze koje su nužne u odnosima dvije suverene države.

Nesporno jeste da je KSA u sklopu svoje sopstvene vizije kao "kolijevke islama" i zemlje u koju dolaze i kojoj su orijentirani svi muslimani svijeta projicirala svoje diplomatske, političke, ekonomske pa i vjerske odnose, te je u tom kontekstu značajno "investirala" u misionarsko djelovanje i obrazovanje.  Iako ovakav vid širenja utjecaja (soft power) postoji i kod drugih zemalja, posebno velikih sila (SAD, EU, Rusija, Njemačka, Velika Britanija i Francuska), doduše sa drugačijim naglascima, Saudijskoj Arabiji se permanentno prigovaralo, s pravom ili ne, da je u svojoj projekciji i realiziranju odnosa i veza posebno sa muslimanskim zemljama forsirala širenje svoje zvanične državne vjerske dogme, a što se u globalnom i regionalnom kontekstu tumačilo kao rivalstvo i suprotstvaljanje iranskom utjecaju, posebno nakon 1979. godine, kasnija geopolitička preslojavanja su stvari donekle razjasnila, ali je primjetno da se u u odnosu BiH i Saudijske Arabije taj fokus često prenaglašava i jednostrano sagledava. Naprimjer, kada SAD, EU, Rusija ostvaruju strateška savezništva sa Saudijskom Arabijom na političkom, ekonomskom i kulturnom planu, ti potezi se uglavnom ne gledaju jednostrano, dok u slučaju kada Bosna i Hercegovina ostvari bilo kakve vrste ekonomskih, političkih, sportskih, kulturnih pa i vjerskih odnosa, očigledno je da se na ove poteze veoma često gleda sa predrasudama i jednostrano. 

Naravno, činjenica da KSA od uspostave diplomatskih odnosa do danas nije obrazovala nijednog svršenika, alumnistu iz oblasti prirodnih, tehničkih, medicinskih, pa čak ni općih društvenih nauka, osim što je revnosno u proteklom periodu školovala kadar iz oblasti islamskih teoloških nauka, daje takvim viđenjima određene argumente. Međutim, naše istraživanje će primarno nastojati da rasvijetli različite aspekte odnosa KSA i BiH, te vodeći se legitimnim interesima dvije suverene države u okvirima međunarodnih odnosa i ne izostavljajući dakako ni taj vjerski segment, naše istraživanje će nastojati sagledati potencijale tih odnosa posebno nakon očiglednih promjena u KSA od 2015. godine, te koliko ove promjene mogu utjecati na suočavanje sa negativnim trendovima i ideološkim teretima prošlosti, a u isto vrijeme obostrano ponuditi perspektive za razvoj. Naime, evidentno izbjegavanje vjersko-obrazovne saradnje sa zvaničnim institucijama Islamske zajednice ukazuje da se ovdje možda radi o nekom dugoročnom i postepenom projektu promjene svijesti i tradicionalnog načina razumijevanja i prakticiranja islama na prostorima Bosne i Balkana. Naše istraživanje će pokušati dokučiti da li je ova pretpostavka tačna i je li došlo do promjene kursa u KSA, te da li u BiH postoji odgovor i kako će ovo utjecati na buduće odnose, uzajamnu percepciju, te generalno percepciju BiH na Zapadu i u Muslimanskom svijetu. 

U tom kontekstu, a zbog nedostatka relevantnih studija i podataka, naše istraživanje će posebnu pažnju dati ekonomskoj i političkoj saradnji. Prema podacima Centralne banke Bosne i Hercegovine, ukupne strane investicije u Bosni i Hercegovini od potpisivanja Dejtonskog mirovnog sporazuma 1995. do kraja 2016. godine iznosile su 12,9 milijardi KM. Ako se to uporedi sa stranim prilivima u susjednim zemljama Srbijom i Hrvatskom uočit će se da je Bosna i Hercegovina privukla znatno manje stranih investicija od svojih susjeda. Iako se BiH često skrutinizira kada je u pitanju saradnja sa bilo kojom muslimanskom zemljom opravdano je zapitati se zašto nije takav slučaj kada se ima na umu činjenica da su šampioni u privlačenju stranih direktnih investicija u protekloj deceniji bile Hrvatska sa 28,8 milijardi USD i Srbija sa 21,3 milijardi USD novih stranih ulaganja. Prema izvještaju o stranim investicijama u BiH Amela Kovačevića "Priliv stranih ulaganja u Bosnu i Hercegovinu – osvrt na ulaganja iz arapskog svijeta", objavljenom 2017. godine u časopisu Context (4:1, 2017., str. 27-70) "udio direktnih stranih ulaganja arapskih zemalja na Zapadnom Balkanu predstavljaju samo kap u moru naspram datih investicija u Europsku uniju koje su do kraja 2014. godine premašile iznos od 73 milijarde EUR." Prema podacima Centralne banke BiH (CBBiH) iz 2017. koje je Kovačević koristio u svojoj studiji najveći strani investitori u Bosni i Hercegovini jesu Austrija sa 2,5 milijarde KM, odnosno 19,2%, Hrvatska sa 2,2 milijarde KM, odnosno 17,2% i Srbija sa 2,1 milijardu KM, odnosno 16,3%. "U istom periodu, ukupne arapske investicije prema dostupnim izdvojenim podacima Centralne banke BiH za Saudijsku Arabiju, Kuvajt i UAE iznosile su 620 miliona KM, odnosno 4,8%," navodi Kovačević.  I ovaj pregled stranih ulaganja u Bosnu i Hercegovinu iz arapskog svijeta kojeg je uradio Kovačević, iako dosad najozbiljniji, očigledno je nepotpun zbog neusklađenosti i nepostojanja podataka na relevantnim nivoima u BiH. Također, danas je do podataka u našoj zemlji teško doći i zbog same administrativne tromosti od koje pate većina institucija. 

Kada su u pitanju investicije naš fokus neće biti primarno vezan na ovaj segment saradnje, ali će, dakako, biti orijentir za sagledavanje šireg spektra političkih, kulturnih, obrazovnih i vjerskih odnosa između KSA i BiH. Naime, nijednoj zemlji na svijetu strane investicije ne bi trebale predstavljati problem, naprotiv, one su veliki ekonomski podstrek i resurs, ali imajući u vidu političku nestabilnost u našoj zemlji, te unutrašnje odnose i administrativno-pravnu neuređenost, onda svi ovi faktori mogu biti itekako problematični ukoliko se kumulativno spoje i nastave rasti u nepredvidivim i nekontroliranim ekonomskim smjerovima. Nadalje, ako uporedimo ulogu arapskih zemalja i njihovu pomoć u toku rata, te ulaganje na misionarsko djelovanje, posebno Saudijske Arabije i zemalja Zaljeva, te sadašnju izgrađenu ekonomsku bazu, onda se lahko može steći zaključak da bi već uspostavljena ideološka baza uz podršku ekonomskih kapaciteta koji su sada prisutni u Bosni i Hercegovini po svoj prilici mogla biti osnova za dugoročni proces mijenjanja tradicionalnog obrasca islama u Bosni kao jedne od specifičnosti Bosne u kontekstu puta i pridruživanja euro-atlantskim integracijama. 

e. Naučni doprinos predložene teme doktorske disertacije

Rezultati do kojih bismo trebali doći ovim istraživanjem trebali bi na relevantan naučan način utvrditi i objasniti ključne razloge angažiranja KSA, posebno u kontekstu involviranja SAD u i oko Bosne i Hercegovine, te sagledati dosadašnje odnose BiH i KSA, utvrditi njihove osnovne prednosti i nedostatke, te izglede za njhovu buduću izgradnju. KSA je središnja zemlja muslimanskog svijeta gdje se nalaze sveta mjesta muslimana i najveći je svjetski proizvođač ključnog energenta današnice. Nije nepoznato da se mnoge svjetske sile "utrkuju" prvenstveno za dobre ekonomske, ali i za političke veze s obzirom na njene resurse i važan geopolitički položaj. BiH ima niz komparativnih prednosti u odnosu na svoje uže i šire susjedstvo da sa KSA gradi prijateljske i partnerske odnose na obostranu korist. Naše istraživanje će se u ovom kontekstu posebno fokusirati na budućnost i na velike promijene koja su u KSA započele 2015. godine, odnosno, imenovanjem Muhammeda bin Salmana za prijestolonasljednika, te imajući u vidu realno stanje stvari u ovom regiono ono će ispitati koliko ova promjena političkog i vjerskog kursa Kraljevine može ili ne može biti prilika za jačanje i promjenu odnosa BiH i KSA.
Dosadašnja povremena tretiranja ovih odnosa su se kretala uglavnom u okvirima izvještaja o ulozi KSA u BiH u toku i nakon rata, a u kontekstu globalnog terorizma i negativnih ideoloških utjecaja. Držim da ovakvo tretiranje odnosa sa jednom od najvažnijih muslimanskih zemalja, bez obzira na sve okolnosti, biva jednostrano i štetno po buduće odnose, a posebno imajući u vidu da npr. trenutne vodeće svjetske sile imaju izvanredne odnose sa KSA, a da također zemlje iz regiona poput Hrvatske i Srbije na sve moguće diplomatske načine nastoje uspostaviti što bolje odnose sa KSA zbog političkih i ekonomskih interesa. Ovaj naučni rad bi trebao ove odnose analizirati i donijeti jednu nepristrasnu evaluaciju koliko ovi odnosi mogu biti korisni ili štetni za državu BiH, za njene odnose sa ostalim zemljama OIC, EU, NATO i drugih međunarodnih organizacija. 

3. Mišljenje i prijedlog komisije

Prijavljena doktorska disertacija predstavlja složen pristup istraživanju izuzetno aktuelne i nedovoljno propitane teme u oblasti politoloških disciplina, međunarodnih odnosa i geopolitike. Kandidat je kroz razgovor sa Komisijom o radnom projektu prijave doktorske disertacije, te kroz samu finalnu prijavu disertacije, pokazao da je savladao odgovarajuće metode znanstveno-istraživačkog rada, te da posjeduje sposobnost za znanstvenu analizu izuzetno složenog teorijskog i praktičnog problema a čija je znanstvena elaboracija od velikog značaja za Bosnu i Hercegovinu. Kandidat je ispoljio snažnu sposobnost znanstvene imaginacije i umijeće izvođenja relevantnih zaključaka visokog nivoa znanstvene akribije.

Na temelju iznesenog, Komisija predlaže Vijeću Fakulteta političkih nauka Univerziteta u Sarajevu da pozitivno ocjeni uvjete kandidata Mirnesa Kovača za izradu doktorske disertacije, a temu doktorske disertacije pod naslovom: “ Odnosi Bosne i Hercegovine sa Kraljevinom Saudijske Arabije i involviranje Sjedinjenih Američkih Država” prihvati kao podobnu.

Komisija za mentora predlaže prof. dr. Damira Kapidžića, a za komentora prof. dr. Hamzu Karčić. 

